
པར་ངོས་གཙོ་འགན་པ། མིག་དམར་དོན་གྲུབ། རྩོམ་སྒྲིག་པ། བདེ་ཆེན་དབང་མོ།

༣ རྩོཐོམི་རིརིག་གརི་དརི་ཆོ་མིཐོཐོན་པོཐོརི་སྒྲེསྒྲེང་། །མིརི་ཆོཐོས་ཀྱིརི་བསམི་བློཐོ་གནམི་སརི་ཁྱབ།།

སྟོསྟོན་གྱིགྱི་སྙེསྙེ་མོ།
2024ལོའི་ཟླ་བ་དང་པོའི་ཚེས 5 ཉིན།

གཟའ་པ་སངས།

འཇིག་རྟེན་གྱི་དགའ་སྡུག་མཚོན་བྱེད་དུ།
ངས་མངར་སྐྱུར་གཉིས་དྲངས་ཏེ།
རྐན་གྱི་སུམ་མདོ་རུ་མྱངས་པའི།
སྐྱུར་རུ་ལེབ་མོ་ཚིག་གིས་དཀྲུགས་ཤིང་།
ཁྱོད་ཀྱི་སུན་སྣང་དང་དགའ་སྡུག།
ང་ཡི་ཁེར་རྐྱང་དང་གདུང་བ།
བྲིས་མི་ཚར་བའི་ལོ་ཟླའི་ལྟེབས་ཁུད་དུ་
གཅུད་དེ།
སྤྲིན་དང་རི་བོའི་འདྲེས་མཚམས་སུ་
སྦས་ཤིང་།
རྣམ་དཔྱོད་ཀྱི་མེ་རོ་སླར་ཡང་གསོ་
བར་བརྩམས།
ཕྱེད་ཀ་རླུང་གིས་རྔུབ་པའི་ཐ་མག་རྐང་
གཅིག་ལ།
ཚོར་བའི་ཡན་ལག་བཀལ་ཏེ།
སྟོང་ཆར་ལུས་པའི་འཇིག་རྟེན་འདིའི་འདྲི་
རྟགས་རེ་རེ།
ཚིག་གི་སྙི་ས་ནས་འཐེན་ཏེ་མདུན་དུ་
བསུས་ཤིང་།
ལྟ་གྲུབ་གསར་པར་རྒྱང་མིག་གིས་
འཚོས་ཏེ།
མངར་སྐྱུར་དང་མག་མོག་མཐའ་དག།
འཇིག་རྟེན་ཀྱི་ཕྱི་ཤུན་རྐྱང་རྐྱང་དུ་སྒྲུབ་ཀྱིན།
རང་ཉིད་ལ་བདག་མེད་ཀྱི་བདེན་ཁ་སྟེར་
བར་བྱས།
ཡིན་ཡང་ལན་རེར།
སངས་རྒྱས་འོད་དཔག་མེད་ཀྱི་གཙུག་ཏོར་
ནས་བྱུང་བའི།
ཆོས་ཉིད་ཀྱི་གཟུགས་འགྱུར་ལ་དྲན་པ་གླན་
ཐེངས་རེར།
ཁོ་ཐག་མི་ཆོད་པའི་ནང་སེམས་ཀྱི་འཁུན་སྒྲ་
མ་ལུས།
དབང་མེད་དུ་གཏོང་བར་ཐེ་ཚོམ་མེད་ཅིང་།
རྒྱུ་འབྲས་ཀྱི་གཏན་ཚིག་ཡོད་དོ་ཁུངས་ནས་
བརྡིབས་ཏེ།
ཆོས་ཉིད་ཀྱི་ཐག་སྣེ་རུ་འཐེན་མཁན་དེ་རང་
ཉིད་ཡིན་ན་བསམ།
འོལ་ཚོད་དུ།
ལོ་དང་ཟླ་བར་བསགས་པའི་བདག་འཛིན་
གྱི་སྙིགས་རོ་དེ་དག།
རྒས་གཉེར་ཆགས་ཤིང་འཁར་བར་རྟེན་པའི།
རྙིང་ཞེན་གྱི་རྒན་པོ་མགོ་དཀར་ཞིག་ལ་དཔེ་
དྲངས་ཏེ།
རྩ་ཉོན་དྲུག་བཏང་སྙོམས་སུ་བསྒྱུར་ཅིང་།
སྲོག་གི་ཕོན་ཐག་ལ་སེར་སྣ་སྤུ་ཙམ་མེད་པར།
ས་ཆེན་གྱི་འཁྲིས་སུ་སྐར་ཆུང་གི་ལང་ཚོ་བྲིས།

༼ མགར་ཐང་དཀར། ༽

ནམ་མཁའ་འདི་རྒྱ་ཆེ་བས།
སྤྲིན་པ་ཚོའི་གཡོ་སྟངས་གྲལ་མི་འགྲིག།
རྟོག་ཚོགས་འདི་མཐའ་ཡས་པས།
འཆར་སྣང་འདི་དག་གི་གནས་ལུགས་
དཔག་པར་དཀའ།
དགུན་ཟླ་འདི་གྲང་ངར་ཆེ་བས།

འོད་ལམ་ལམ་དུ་འཁྱུག་པའི་ཉི་འོད་ཤིན་ཏུ་དཀོན།
སྨག་རུམ་འདི་འཁྲིགས་ཡུན་རིང་བས།
རྒྱང་རིང་གི་ལམ་བུར་ཕྱི་མིག་བལྟས་ཀྱང་ཅི་
ཞིག་མཐོང་ནུས།

སེམས་པ་འདི་གྱ་གྱུ་མོད་པས།
ལྷད་མེད་པའི་འཛུམ་མདངས་སྣུམ་པོ་ཞིག་རྙེད་

པར་དཀའ།
བདག་གི་རྟོག་ཚོགས་འདི་རེ་ལྟོས་ཀྱི་འཇུས་སོང་
བ་ལན་ནམ།
འཁོར་བ་འདིའི་མཐའ་དབུས་ཀུན་གྱི་གྲིབ་མ་
མཐུག་སོང་བ་ལན།

༼ མཱ་ལ་ཏི། ༽

དྲན་འཛིན་ཆུ་ལས་གྲང་བའི་ལོ་ཟླ་འདིར།།
ཞེ་སེམས་གཅིག་པུར་ལུས་པའི་ལོ་ཟླ་འདིར།།
སྙིང་གི་ཕྱེད་ཀ་བཞིན་གྱི་དྲིན་ཆེན་མ།།
དྲན་ནས་བཟོད་གླགས་ཕྲན་བུ་མ་མཆིས་སོ།།
མེ་ཏོག་སྣ་བརྒྱ་འཛུམ་གྱིས་བཞད་ཤུལ་ན།།
ཟིར་ཟིར་སྦྲེང་བའི་རྐང་དྲུག་འཕུར་བ་གན།།
ཧ་ཅང་མཛེས་ཉམས་མངོན་དུ་འཕགས་མཐོང་ཚེ།།
དྲིན་ཆེན་ཨ་མ་ལོ་བརྒྱ་དྲན་ནས་ཡོང་།།
མི་རིགས་ཐ་དད་འདུ་འཛི་ཆེ་བའི་ཡུལ།།
ཁེར་རྐྱང་སེམས་ཆུང་འཁྲི་མེད་ཉུལ་བའི་ཚེ།།
བརྗོད་མེད་སྙིང་གི་ཕྱེད་ཀ་དྲིན་ཆེན་མ།།
དྲན་པའི་མེ་ལྕེ་རབ་ཏུ་མཆེད་ནས་ཐལ།།
གྲོགས་མེད་ཁེར་རྐྱང་ལུས་པའི་ལོ་ཟླ་འདིར།།
ཀུན་གྱི་ལྡོག་ཟླར་གྱུར་པའི་ལོ་ཟླ་འདིར།།
སྙིང་ཆུང་པད་དཀར་དབུས་ཀྱི་དྲིན་ཆེན་མ།།
དྲན་ནས་བཟོད་གླགས་ཕྲན་བུ་མ་མཆིས་སོ།།
བདེ་བའི་རོ་བཅུད་ཅུང་ཙམ་དབེན་པ་ཡི།།
གྲང་བའི་སྤུ་གྲི་རབ་ཏུ་རྣོ་ངར་གྱི།།
འཁོར་བའི་གྲོང་ནས་སྲོག་ལྟར་གཅེས་པའི་མ།།
དྲན་ནས་བཟོད་གླགས་ཕྲན་བུ་མ་མཆིས་སོ།།
བཞིན་རས་དཀར་གསལ་ཟླ་བ་བུ་ངའི་སེམས།།
གསལ་ཙམ་མི་གསལ་མི་རྟག་འཇིག་རྟེན་ནས།།
ལོ་གཉིས་བྱིས་པའི་དུས་ནས་གཏན་གྱེས་མ།།
དྲན་ནས་བཟོད་གླགས་ཕྲན་བུ་མ་མཆིས་སོ།།
ཕུགས་བསམ་འདབ་བརྒྱ་མེ་ཏོག་བཞད་པའི་ཡུལ།།
བརྩོན་པའི་གཤོག་ཟུང་རིང་མོར་སྐྱོང་དུས་འདིར།།
གཏན་དུ་འཕྲད་ཐབས་མེད་པའི་དྲིན་ཆེན་མ།།
དྲན་ནས་བཟོད་གླགས་ཕྲན་བུ་མ་མཆིས་སོ།།

༼ འཕུར་སྐྱོད། ༽

དུས་ཚོད་ཀྱི་མཐའ་ལ་ཉེ་བའི་རང་ཉིད་དེ།
ནམ་ཟླ་རྫོགས་མཐའ་བྲལ་བའི་ཞག་གྲངས་ཆིག་སྟོང་།
སྙིང་ཉེ་བའི་ཟླ་བ་དང་སྐར་ཚོགས་ཇི་སྙེད།
ད་དུང་གླེང་རིན་བྲལ་བའི་མཚན་མོའི་མུན་པ་དེ་དག།
འབྱམས་ཀླས་པའི་ཡུལ་གྲུ་རུ་ཅི་འདྲའི་ཁུ་སིམ་མེར་གྱར།

རྨི་ལམ་གྲངས་མེད་གཅིག་གི་སྟེང་འོག།
ན་ཚོད་དེ་དག་ཀྱང་ལྷིང་འཇགས་ཀྱི་ཕ་རོལ་བརྒལ་ནས།
ཕྱི་དང་ནང་གི་ཚོར་བ་ཡོད་དགུ་དོ་ནུབ་སྒུར་བ་ཙམ།
འཁྱོལ་དཀའ་བའི་མཚན་མོ་རུ་རྨི་ལམ་རྨིས་པ་འདོད།

སྐྱེ་བ་བརྒྱ་དང་སྟོང་ཕྲག་གི་མདུན་རྒྱབ།
ང་དང་ངའི་ལོ་ཟླ་ཁ་ཚང་ཞིག་གི་མགོ་མཇུག།
དོན་དུ་སྙིང་པོ་ཡོད་ཡོད་ཀྱི་འཚོ་བའི་ལྷན་ཐབས་ཆགས།

སྐབས་དེར་མཚན་མོ་ནི་ཅི་འདྲ་རིང་ཞིང་།
མཐའ་མེད་པའི་འཁོར་བ་ནི་འདི་ལྟ་བུ་ལོས་ཡིན་སྙམ་
པའི་ངེས་ཤེས་རྙེད།

འཚོ་བ་ནི་ཁེར་རྐྱང་གིས་ལོས་ཆོག་སྟེ།
དགུང་གི་སྐར་མ་སྨིན་དྲུག་ལ་མིག་ཟུང་ཅེར་བཞིན།
ཚེ་ཡི་རིམ་པ་དལ་མྱུར་གྱིས་བགྲོད་པར་བྱ།

མཚན་མོ་ནི་ཕྱི་རོལ་གྱི་གྲང་ངར་དང་འདྲེས་ནས།
ཚོར་བས་ཟིན་པའི་དུས་ཚོད་བྱེ་བྲག་གི་ངོ་བོ་དང་མཚུངས།

༼ ཁམས་འོད་གསལ། ༽

དྲང་མོར་བཤད་ན། རླངས་འཁོར་འདིའི་ནང་དུ་བཞུགས་པའི་བུ་
མོ་ལགས། ངས་ཁྱོད་རང་ངོ་ཤེས་ཀྱིན་མེད། འོན་ཀྱང་། རླངས་འཁོར་
འདིའི་ནང་དུ། ཁྱོད་ཀྱིས་གློ་བུར་ངང་གཏམ་དིག་དིག་ཅིག་ཤོད་ཀྱིན་
འདུག“ཨ་ཁུ་པདྨ། ཨ་ཁུ་པདྨ་རེད། ”ཅེས་བཤད་བྱུང་། དིག་དིག་གི་
གཏམ་སྨྲ་མཁན་གྱི་བུ་མོ་དེ་ནི།

སྤྱན་ནི་ཉི་ཟླ་གཡོ་བ་བཞིན།། བཞིན་ནི་ཟླ་བཞིན་ཟླུམ་པ་ཅན།།
མཆུ་སྒྲོས་བིམ་པ་དམར་མདངས་རྒྱས།། འགུལ་ཞིང་འགུལ་ཞིང་

བསམ་ལས་འདས།།
ཞེས་པའི་ཚིགས་སུ་བཅད་པ་འདི་ངའི་མགྲིན་དུ་འགོག་མེད་ལྡིང་

བྱུང་། རླངས་འཁོར་གཡོན་ཕྱོགས་ཀྱི་སྒེའུ་ཁུང་ན་ཡོད་པའི་བུ་མོ་ཁྱོད་རྐང་
འཇབ་ལག་འཇབ་ངང་གཡས་ཕྱོགས་ན་ཡོད་པའི་ངའི་རྩིབ་ཏུ་འབྱོར་ནས།

“ཨ་ཁུ་པདྨ། ཨ་ཁུ་པདྨ་་་་”ཞེས་ནས་ཐེངས་འགའ་ལ་སྨྲས།
ཨ་ཁུ་པདྨ། ཨ་ཁུ་པདྨ། ངའི་སེམས་སུ་ཤར་ཐུབ་པའི་ཨ་ཁུ་པདྨ་

གཅིག་ལས་ཅི་ཡང་མེད། དེ་ནི་ཁྲོལ་ཤུལ་ཨ་ཁུ་པདྨ་ཞེས་མཚན་གྱི་སྙན་པ་
རླུང་བཞིན་གྲགས་པ་གང་དེ་རེད། ཁོང་ནི་བྱ་བཏང་རྣལ་འབྱོར་པ་ཞིག་
ཡིན་ལ། འདི་ནས་ཡར་བརྩིས་པའི་ལོ་བཅུ་ཕྲག་ཅིག་གི་སྔོན་ལ་གཟུགས་སྐུ་
དབྱིངས་སུ་གཤེགས་པའི་དམ་པ་ཞིག་ཡིན། ངའི་རྩིབ་ཏུ་འབྱོར་ནས་
ངའི་གཟན་སྣེ་ནས་བཟུང་སྟེ། ཨ་ཁུ་པདྨ་ཞེས་མིང་ནས་འབོད་མཁན་གྱི་བུ་
མོ་འདི་ནི་ད་ལོ་རྩིས་ན་ལོ་བཅུ་དང་བཅུ་གཅིག་ཙམ་ལ་སོན་ཡོད་པ་འདྲ།
བུ་མོ་འདིའི་ཁྲོ་ཤུལ་ཨ་ཁུ་པདྨ་མཆོག་ཉིད་ཤེས་སམ། ང་དོགས་པ་དེ་
བྱུང་ཞོར་བུ་མོ་འདིའི་སེམས་ཀྱི་ཨ་ཁུ་པདྨ་དང་ངའི་སེམས་ཀྱི་ཨ་ཁུ་པདྨ།
ཡང་ན་གླུ་དབྱངས་ཀྱིས་འབོད་ཀྱིན་པའི་ཨ་ཁུ་པདྨ་འདི་དག་མི་གཅིག་
གི་མཚན་ཡིན་ནམ། ཡང་ན་ཨ་ཁུ་པདྨ་ཞེས་པའི་མཚན་འདི་མི་གསུམ་
ལ་ཐོགས་སམ་སྙམ།

ཡང་བསྐྱར་ཐེངས་གཅིག་ཉན་དུས། བུ་མོ་འདིས་མཛུབ་མོ་ངའི་
གདོང་ལ་ཀེར་ནས་རང་གི་ཨ་ཕ་ལགས་ལ།“ ཨ་ཁུ་པདྨ། ཨ་ཁུ་པདྨ་རེད།
་་་་”ཅེས་བཤད་བྱུང་། བུ་མོ་འདིའི་ཨ་ཕ་ལགས་ཀྱིས་ང་ལ་“ཁྱོད་ཨ་ཁུ་
པདྨ་རེད་ཟེར་གྱིན་འདུག”ཅེས་བཤད། སྐབས་འདིར་ངས་བུ་མོ་འདི་
ལ་ལན་ཅི་ལྟར་གདབ་དགོས་པ་དངོས་གནས་ཤེས་ཀྱིན་མེད། ང་རང་
འབབ་ཚུགས་དང་ཁ་ཐག་ཇེ་ཉེ་ཇེ་ཉེ་རུ་གྱུར་ནས་རླངས་འཁོར་ལས་བབས་
པ་ཡིན། ང་རང་འབབ་ཚུགས་ལས་བབ་དུས་བུ་མོ་ཆུང་ཆུང་དེའི་མིག་
གིས་ང་ལ་ལྟ་བཞིན་འདུག། རླངས་འཁོར་དེ་ཡང་སྔོན་ནས་སྔོན་གྱི་འབབ་
ཚུགས་གཞན་དུ་སོང་བ་ན། བུ་མོ་ཆུང་ཆུང་དེས་རླངས་འཁོར་གྱི་སྒེའུ་
ཁུང་ཕྱིས་ནས་ང་རང་མི་མཐོང་བའི་ཡུལ་དུ་མ་གྱུར་བའི་ཡུན་ལ་ངའི་
ཕྱོགས་སུ་ཕྱིར་བལྟས་བྱས་ཤིང་། ངས་ཅི་བྱ་མེད་པར་རང་ཉིད་ཆས་དགོས་
པའི་གནས་དེ་རུ་སོང་བ་ཡིན། དུས་ཚོད་ཕྱེད་ཙམ་ཕྱིན་རྗེས། ང་རང་
ཆས་སྙིང་སྤྲོ་བའི་གནས་དེ་རུ་འབྱོར་སོང་། ང་གནས་དེ་རུ་ཡོད་པའི་ཇ་
ཁང་ཞིག་ཏུ་སོང་ནས། གུང་ཇ་ཞིག་འཐུང་བ་ཡིན། གུང་ཇ་འཐུང་ཞོར་
དང་ལྷན་དུ་ངའི་སེམས་སུ་ད་ཅི་ལོ་ན་ཕྲ་བའི་བུ་མོ་ཆུང་ཆུང་དེའི་དིག་
གཏམ་གྱིས་ང་ལ་ཨ་ཁུ་པདྨ་ཞེས་པའི་མིང་ནས་བོས་པ་དྲན་པར་བྱས་ཤིང་།
ད་ལྟ་ངས་ད་ཅི་བུ་མོ་ཆུང་ཆུང་དེའི་ཨ་ཁུ་པདྨ་སུ་ཞིག་ཡིན་ནམ་དང་ཁྱོད་ཀྱི་
ཨ་ཁུ་པདྨ་གང་དུ་བཞུགས་ཡོད་ཅེས་འདྲི་སྙིང་བྱུང་།

ས་སྲོད་ཀྱི་གྲིབ་མ་ནག་པོ་གནས་འདིའི་ཕྱོགས་སུ་སླེབས་ཀྱིན་འདུག།
ང་རང་གནས་འདི་ནས་རང་ཉིད་ད་ནངས་འོང་སའི་གནས་དེ་རུ་ཆས་ལ་
སྟ་གོན་བྱས། ང་ད་ནངས་འབབ་སའི་འབབ་ཚུགས་སུ་སོང་ནས་རླངས་
འཁོར་ལ་སྒུག་པ་ཡིན། དུས་ཚོད་ཀྱི་ཐག་སྒྲ་གྲག་འགུལ་མེད་པར་༧:
༣༠ལ་ཐོན་འདུག། རླངས་འཁོར་མང་པོ་ཞིག་འབབ་ཚུགས་འདི་བརྒྱུད་
ནས་ཡར་དང་མར་ལ་བཤར་གྱིན་འདུག། ངས་ལག་པ་བཀྱགས་ཏེ་ང་རང་
འཁོར་ནང་དུ་འཇོག་གན་ཞུ་བའི་ལག་བརྡ་རླངས་འཁོར་ཡར་ལ་འགྲོ་བ་
དག་ལ་སྟོན་གྱིན་ཡོད་ཀྱང་། ངའི་ལག་བརྡ་མི་མཐོང་བ་ལྟར་བྱས་ནས་

རླངས་འཁོར་མང་པོ་ཞིག་ཡར་ལ་ཆས་སོང་། དུས་ཚོད་སྐད་ཅིག་ཉིད་
ལ་༨:༣༠ལ་ཐོན་འདུག། འོན་ཏང་། འབབ་ཚུགས་འདི་ནས་ཡར་ལ་འགྲོ་
མཁན་གྱི་རླངས་འཁོར་གཅིག་གིས་ང་རང་ནང་དུ་སྡོད་དུ་མ་བཅུག། ༨:
༤༠ལ་འབྱོར་ལ་ཉེ་བའི་སྐབས་ཤིག་ལ། ང་རང་ད་ནངས་ནང་དུ་བསྡད་
ནས་འོང་བའི་རླངས་འཁོར་དེ་འབབ་ཚུགས་འདི་རུ་ཐོན་ནས། རླངས་
འཁོར་དེ་ལས་མི་གཅིག་གཉིས་ཤིག་འབབ་ཚུགས་འདི་རུ་བབས་སོང་།
སེམས་སུ་མི་དྲན་པ་ཞིག་ལ་བུ་མོ་ཆུང་ཆུང་དེ་རླངས་འཁོར་འདིའི་ནང་དུ་
འཛུམ་དམུལ་དམུལ་ངང་བཞུགས་འདུག་ལ། བུ་མོ་ཆུང་ཆུང་དེས་ང་རང་
མཐོང་བ་ན“ཨ་ཁུ་པདྨ་་་”ཞེས་རླངས་འཁོར་ལས་བབས་ཏེ་ང་ལ་སྐེ་འཇུ་
བྱས། སྐབས་དེ་ང་རང་ཅུང་མི་བདེ་བའི་རྣམ་རྟོག་ཅིག་བྱུང་།

ང་རང་བུ་མོ་ཆུང་ཆུང་དེ་བསྡད་ཡོད་པའི་རླངས་འཁོར་དུ་བསྡད་
དེ། བུ་མོ་ཆུང་ཆུང་དེ་དང་ལྷན་དུ་རང་གི་སྡོད་གནས་སུ་ཆས་པ་ཡིན། ང་
ཚོ་འབབ་ཚུགས་དང་ཅུང་ཐག་རིང་བའི་ལེ་དབར་ལྔ་དྲུག་ཅིག་ལ་སླེབས་པ་
ན། ཁ་ལོ་པས“ངའི་ཕ་ཡུལ་མཛེས་པ་ཡིན། བུ་མོ་འདི་ངའི་བུ་མོ་ཡིན།
ཨ་ཁུ་པདྨ་བུ་མོའི་ཕུ་བོ་ཡིན། ཨ་ཁུ་པདྨ་ན་ནིང་འཕྲུལ་རྟས་དོན་རྐྱེན་
བསླངས་ནས་འདས་སོང་། ”ཞེས་བཤད་བྱུང་། ཁ་ལོ་པས་ཞེ་སྨྲེང་བའི་
བུ་མོ་འདིའི་ཨ་ཁུ་པདྨའི་ལོ་རྒྱུས་ང་ལ་གླེང་རྗེས། ང་རང་གི་ཡིད་ཀྱང་སྐྱོ་སྐྱོ་
ཆགས་སོང་། ཡིན་ནའང་བུ་མོ་ཆུང་ཆུང་འཛུམ་དམུལ་དམུལ་ངང་དུ་
བཞུགས་ཤིང་། ཨམ་ཕྲག་གི་ནང་ནས་སྦྲང་ཀོར་གསུམ་བཞི་ཞིག་བླངས་
ནས་ང་ལ་སྟེར་བྱུང་། སྟེར་སྐབས་སུ་ཨ་དོ་ཨ་ཁུ་པདྨ་ཞེས་ཟེར་ནས་སྟེར་
བྱུང་། རླངས་འཁོར་ཁ་ལོ་པས“ཨ་ཁུ་པདྨ་ཁྱོད་དང་ཧ་ཅང་འདྲ་བ་
ཞིག་ཡིན། པདྨ་ཁོའི་དངོས་མིང་ཡིན་ལ། ཨ་ཁུ་པདྨ་ཞེས་འབོད་པ་ནི་པདྨ་
གྲྭ་བ་ཞིག་ཡིན་པས་ཡིན། གཉེན་ཉེ་དག་གི་པདྨ་དགོན་པའི་གྲྭ་གྲལ་དུ་
ཞུགས་རྗེས་ཨ་ཁུ་ཞེས་པའི་མིང་ཞིག་བཏགས། ཕྱིས་སུ་ངེད་ཚང་གི་ཁྱིམ་མི་
དག་གི་ཨ་ཁུ་པདྨ་ཞེས་བོས་ཏེ། བུ་མོས་ཨ་ཁུ་པདྨ་ཞེས་འབོད་ཀྱིན་ཡོད། ”

ཞེས་ཡང་སྨྲེང་བའི་སྐྱོ་གཞས་ཤིག་བླངས་པ་དང་ཀུན་ནས་མཚུངས་ཏེ་ང་
རང་ཅི་བྱ་གཏོལ་མེད་དུ་གྱུར་ནས་ངག་སྒོ་རུ་སྐད་ཆ་འབྲུ་གཅིག་ཀྱང་མ་
བྱུང་། མ་ཎི་འགའ་བཏོན་ནས་ཁ་ལོ་པས“ པདྨ་སྨན་ཁང་དུ་སྨན་
བཅོས་བྱེད་ལ་ཆས་པའི་ལམ་ནས་འདས་སོང་། པདྨ་འདས་སོང་བའི་དོན་
དག། ངས་བུ་མོ་ལ་ཅི་ལྟར་བཤད་ན་འགྲིག་པར་ཤེས་ཀྱིན་མེད། བུ་མོ་
ངེད་བཟའ་བ་གཉིས་ཀྱི་དཔྲལ་བའི་མིག་དང་ཁོག་པའི་སྙིང་ཡིན། པདྨས་
ངེད་གཉིས་ཀྱི་བུ་མོ་བརྩེ་ཞིང་བྱམས་ནས་ཁོང་མིང་སྲིང་གཉིས་ཀྱི་བརྩེ་
འདང་ཧ་ཅང་ཟབ་པོ་གྱུར་ཡོད། གནས་ཚུལ་མ་རུང་བ་དེ་བྱུང་ནས་ངེད་
གཉིས་ཀྱི་བུ་མོ་ལ་འདང་ཆེ་བའི་ཕུ་བོ་ཞིག་མེད་སོང་བ་རེད། ན་ནིང་གི་ལོ་
ནས་དེ་རིང་གི་ཡུན་ལ་བུ་མོས་པདྨ་ནམ་ཞིག་ལ་མོ་ཡོད་ས་རུ་ཡོང་བ་རེད་
ཅེས་ཐེངས་མང་ལ་དྲི་བ་བྱས་མྱོང་། དྲི་བ་དེ་དག་གིས་མཚམས་མཚམས་
སུ་ངེད་གཉིས་བཟའ་ཟླ་གཉིས་ཀྱང་ཧ་ཅང་སྐྱོ་བྱུང་། ”ཞེས་བཤད་པའི་
གཏམ་དེ་མཇུག་གྲོལ་རྗེས། དྲན་མེད་ཚོར་མེད་ངང་ང་རང་རང་ཉིད་
འབབ་དགོས་སའི་འབབ་ཚུགས་སུ་འབྱོར་འདུག། ང་རང་འབབ་ཚུགས་
དེ་ནས་རླངས་འཁོར་ལས་བབས་ཏེ་ངའི་སྡོད་གནས་སུ་ཡར་ལ་ཆས་པ་ན།
བུ་མོ་ཆུང་ཆུང་དེའི་གདོང་ལ་སྐྱོ་བ་སྟུག་པོ་ཞིག་ཁྱེར་ནས་ཨ་དོ་ཨ་ཁུ་པདྨ་
ཞེས་པའི་མིང་ནས་འབོད་སྐད་ཅིག་སྒྲོག་ཞོར་ངའི་ཁོག་སྨད་ལ་འཇུ་ནས་
ཡུན་རིང་ཞིག་ལ་གྲག་འགུལ་མེད་པར་བསྡད་ལ། ཁ་ལོ་པ་རང་གི་བུ་མོ་
ཆུང་ཆུང་གི་རྩིབ་ཏུ་ཐོན་ནས་བུ་ཆུང་ཆུང་ཁྲིད་ནས་བུད་སོང་། བུ་མོ་
ཆུང་ཆུང་དེས་ད་ནངས་ང་ལ་ཕྱིར་བལྟས་ནས་སོང་བ་བཞིན། ངས་མོ་
བུ་ཆུང་ཆུང་དེ་ལ་ཕྱིར་བལྟས་བྱས་ནས་ཡར་ལ་སོང་། བུ་མོ་ཆུང་ཆུང་
དེས་ང་ལ་ཕྱིར་བལྟས་ནས་མར་ལ་ཤག་ཤག། ཀློག་པ་པོ་ལགས་འདི་ནི་
ངའི་མི་ཚེའི་ངོ་མཚར་བའི་ཉིན་གཅིག་དང་ཞེ་སྨྲེང་བའི་ཉིན་གཅིག་གི་
འདས་དོན་དུ་གླེང་ཆོག་གོ།།

༼ ཆོས་འབྱོར་རྒྱ་མཚོ། ༽

མོཐོསྟོང་སྣང་མོག་མོསྟོག།

ཨ་མ་དྲིན་ཆེན་ལོ་བརྒྱ།

འཁྱོལ་དཀའ་བའི་མཚན་མོ།

ཁྱོད་ཀྱི་ཨ་ཁུ་པདདྨ་གང་དུ་བཞུགས་ཡོད།
རང་ཉིད་སྡོད་སའི་རླངས་འཁོར་ཁ་ལོ་པའི་བུ་མོ་ཆུང་ཆུང་དེ་ལ་ཕུལ་བའང་ཞུ།

རྒས་གཉེར་ཆགས་པའི་
ལོ་དང་ཟླ་བ།


